ČREŠNJE
[bookmark: _GoBack]Hodeć doma z Zatki uževala san pofermat pul Lučetić i gledat moj Zagrad vas va merlićeh. Po vrteh, mej kućami črešnje cvatu. Črešnju da pijaža kopanina, a judi je pijažalo imet žir pul kući. Neka podura vreme prez mraza, magli i dažja pa će neč i ostat. A ostajevalo je nekada sako leto, toliko da ni tići nisu arivali pojist. Judi su pak skoristili se ča se j' moglo doseć.
 Danas reču, ča će mi črešnja, kad ni ki na nju poć. Nekada pak skoro da ni bilo zdravega čoveka ki ne bi bil kapac poć na vrh sake črešnji. Trgalo se j' va košić s kukicun ki se j' mogal obesit. Rabil se je i klać – kuka za grane na bliže privuć. A vavek se j' imelo sobun i špag za vezat se ako rabi. Na kraj špaga bil je kolonbarić za košić kalat, a pod deblon je vavek neki čekal za presut. Otac je ponaprvo užal hitit pupčić pun črešanj za pozobat, ma ako se j' ka gran zlomila, onda bi rekal – na tistoj kletu neće črešanj bit. 
Od kad su prišle debele lovranske črešnje, brtošinke, pomalo su se zatirale stare sorte. Mekušice, duraže, hrustelke, črnice....A s črnicami se j' moglo jušto se. Nazobat se jih za semi pašćicami, napiturat se šnjimi po sen obraze, parićat jih na smoke za obed i jist s kruhon al s palentun....i s paštun da su dobre.
Od sega se j' najviše splatilo potrgat črešnje šesno, z repi, i se ča se j' arivalo, nest prodat na placu. Placarice su najveć bile i mlekarice. I tako dan za danon, na dno koša late z mlekon, a zgora košara črešanj. Doklegod črešnje nisu prezrenule. Se ča j' ostalo na deble, juden i tićon, gledalo se j' poskust i nasut va čabrić, za rakiju. A črešanj je bilo čuda i ni jih vavek bilo lahko prodat. Jedan čovek da se j' tako bil štufal stat kraj koša črešanj. Napisal je na kus karti „Samoposluga“ i šal v' oštariju. Kad se j' vrnul, da j' bil srećan da j' koš našal.
Danas je okolo kuć namesto vrta travica, namesto žira živica. najde se još vavek va kakoven dolce napol osušena i z bršjanon obrašćena starinska črešnja.
									
